
халқаро ислом академияси. 

 

23.00.00-СИЁСИЙ ФАНЛАР 

ОАК Рўйхати 

Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 
йил 30 ноябрдаги 327/5-сон қарори билан тарих, иқтисодиёт, фалсафа, филология, юридик ва 
педагогика фанлари бўйича илмий даражалар бўйича диссертациялар асосий натижаларини чоп 
этиш тавсия этилган илмий нашрлар рўйхатига киритилган. 

 

Ижтимоий-гуманитар фанларнинг 

долзарб муаммолари” электрон 

журнали 2020 йил 6 август куни 1368-

сонли гувоҳнома билан давлат 

рўйхатига олинган. 

Муассис: “SCIENCEPROBLEMS TEAM” 

масъулияти чекланган жамияти 

 

Таҳририят манзили: 

100070. Тошкент шаҳри, Яккасарой 

тумани, Кичик Бешёғоч кўчаси, 70/10-

уй. Электрон манзил: 

scienceproblems.uz@gmail.com 

Боғланиш учун телефонлар: 

(99) 602-09-84 (telegram). 

mailto:scienceproblems.uz@gmail.com

ЭТИШИ (СУРХОН ВОҲАСИ МИСОЛИДА) .............................................................................................  10-15 

Umarov Sardor Yakubovich 
QAYTA BIRLASHGAN GERMANIYADA MEHNAT BOZORINI ISLOH QILISH, AHOLI BANDLIGI, 
DEMOGRAFIK O‘ZGARISHLAR  .................................................................................................................... 16-20 

КОММЕРЧЕСКИХ БАНКОВ .........................................................................................................................  46-52 

ХАЛҚАРО ТРАНСПОРТ ЛОЙИҲАЛАРИНИ АМАЛГА ОШИРИЛИШИ ЭҲТИМОЛЛИГИНИНГ 

OʻGʻUZ” ETNONIMI VA OʻGʻUZLAR 
 

Annotatsiya. Oʻgʻuzlar turkiy xalqlarning tarixiy, tadrijiy taraqqiyyotida muhim rol oʻynagan. Ular turkiy 
xalqlar tarkibida ham salmoqli nufuzga ega. Tarixiy afsonaviy manbalarga koʻra turkiy xalqlar oʻgʻuzlardan 
tarqalgan degan da’vo mavjud. “Oʻgʻuzhoqon”, “Oʻgʻuzxon” kabi nomlar bilan ataluvchi manbada shunday fikrlar 
keltirilgan hamda bu fikr koʻplab tarixiy asarlarda, jumladan, Abulgʻoziy Bahodurxon va Mirzo Ulugʻbekning 
asarlarida takrorlanadi. Bundan tashqari, oʻgʻuzlar, ularning tarixiy faoliyati, etnonimning kelib chiqishi, tili va 
madaniyati haqida juda koʻplab manbalardan ma’lumot olish mumkin. Ushbu kichik tadqiqotimizda oʻzbek xalqi 
va tilida asosiy ahamiyat kasb etuvchi oʻgʻuzlar va ularning tili (dialekti) haqida kuzatishlarimizni bayon qilamiz. 
Ularning tarix sahniga chiqishi, qabilalar ittifoqini yaratishi, davlatchiligi, ilk yozma yorgorliklardagi oʻgʻuzlar, 
M.Koshgʻariyning “Devonu lugʻati-t-turk” asarida oʻgʻuzlarga munosabati, tarixiy va ilmiy manbalarda oʻgʻuzlar 
faoliyatining yoritilishi, etnonimning tarixiy va lisoniy asoslari haqida tahlillarimizni beramiz. Dastlab, oʻgʻuz 
atamasining kelib chiqishi hamda turkiylarning katta oilasida oʻgʻuzlarning tutgan tarixiy oʻrni va ahamiyati haqida 
fikrlarimizni bayon qilamiz.  

Kalit soʻzlar: oʻgʻuzlar, Oʻgʻuzxon, Qurqut Ota kitobi, turkiy madaniyat, etnonim, etnotoponim, Devonu 
lugʻati-t-turk, oʻq, oʻgur, toʻqqiz oʻgʻuz, etnogonez, urugʻ, qabila. 

“OGUZ” ETHNONAME AND OGUZ 
 

Abstract. The Oguzes played an important role in the historical and progressive development of the Turkic 
peoples. They have significant influence among the Turkic peoples. According to historical and legendary sources, 
there is a statement that the Turkic peoples descended from the Oguzes. Similar ideas are presented in sources 
called "Oguzhakon" and "Oguzkhan", and this idea is repeated in many historical works, including the works of 
Abulgazi Bahadurkhan and Mirzo Ulugbek. In addition, information about the Oguzes, their historical activities, 
the origin of the ethnonym, language and culture can be obtained from many sources. In this small study we will  
describe our observations about the Oguzes and their language (dialect), which are of great importance for the 
Uzbek people and language. We will give our analysis of their appearance in the historical arena, the creation of a 
union of tribes, their statehood, the Oguzes in the first written sources, the treatment of the Oguzes in the work of 
M. Koshgari “Devonu Lugati-t-Turk”, coverage of the activities of the Oguzes in historical and scientific sources, 
historical -linguistic foundations of the ethnonym. First, we will present our thoughts on the origin of the term 
“Oghuz”, as well as the historical place and significance of the Oghuz in the large family of Turks. 

«ОГУЗ» ЭТНОНАЗВАНИЕ И ОГУЗ 
 

Аннотация. Огузы сыграли важную роль в историческом и прогрессивном развитии тюркских 
народов. Они имеют значительное влияние среди тюркских народов. Согласно историко-легендарным 
источникам, существует утверждение, что тюркские народы произошли от огузов. Подобные идеи 
представлены в источниках под названием «Огужакон» и «Огузхан», и эта идея повторяется во многих 
исторических трудах, в том числе в трудах Абулгази Бахадурхана и Мирзо Улугбека. Кроме того, сведения 
об огузах, их исторической деятельности, происхождении этнонима, языка и культуры можно получить 
из многих источников. В этом небольшом исследовании мы опишем наши наблюдения об огузах и их 
языке (диалекте), которые имеют большое значение для узбекского народа и языка. Мы дадим свой 
анализ их появления на исторической арене, создания союза племен, их государственности, огузов в 
первых письменных источниках, обращения с огузами в работе М.Кошгари «Девону лугати-т-тюрк», 
освещение деятельности огузов в исторических и научных источниках, историко-лингвистические 
основы этнонима. Сначала мы изложим наши мысли о происхождении термина «огузы», а также об 
историческом месте и значении огузов в большой семье тюрков. 

Ключевые слова: Огуз, Огузхан, книга Куркут Ота, тюркская культура, этноним, этнотопоним, 
словарь Девону-т-тюрк, стрела, вор, девять огузов, этногенез, род, племя. 

Kirish. Mirzo Ulugʻbekning “Toʻrt ulus tarixi” kitobida Oʻgʻuzxon tugʻilganidan soʻng uch 

kun ona sutini ichmagani, onasini musulmonlikka daʼvat etgani, islomni qabul etganidan keyin 

emib boshlagani, odatga koʻra bir yoshida ism qoʻyilishi, gʻayritabiiy ravishda tilga kirib, 

“Mening nomim Oʻgʻuzxon” deya oʻziga oʻzi ism qoʻygani haqida hikoya qilinadi [12, 42-44]. 

Garchand, ilmiy asoslarga ega boʻlmasa-da, asrlar davomida xalq ichida saqlanib kelayotgan 

afsona va rivoyat, shuningdek, yuqorida tilga olgan manbalar zamirida tarixiy haqiqat 

mujassam boʻladi.  

Tarixdan bizgacha yetib kelgan ilk manba – bitiktosh matnlarida ham oʻgʻuzlar bilan 

bogʻliq bir necha maʼlumotlar uchraydi. Oʻgʻuz soʻzi “oguz” va “ögüz” fonetik shakllarda 

ifodalagan boʻlib, bir oʻrinda tamgʻachi (Oguz bilgä tamgači), boshqa oʻrinlarda etnonim (yar 

ögüz, yašil ögüz, yinčü ögüz, tokuz oguz, säkiz oguz, üč oguz) hamda etnotoponim (ärtiš ögüz) 

sifatida jami – 70 martadan ortiq qoʻllanilgan [2, 560-566]. Bunda koʻrinib turibdiki, Turk 

xoqonligi, soʻngra Gʻarbiy Turk hoqonligi tarkibida oʻgʻuzlar katta kuch sifatida siyosiy 

maydonda oʻz oʻrniga ega boʻlgan.  

Manbalar tahlili. IX-XII asrlar oʻgʻuzlar katta siyosiy kuch sifatida oʻzlarining qabilalar 

ittifoqini tuzganlar. Manbalarda bu haqida koʻplab maʼlumotlarni kuzatishimiz mumkin. 

Jumladan, Oʻzbekiston milliy ensiklopediyasida quyidagilarni oʻqishimiz mumkin: oʻgʻuzlar 

(arab. va fors. gʻuzlar, guzlar) – turkiyzabon qabilalarning 2 guruhi. 1) Toʻqquz oʻgʻuzlar qabila 

ittifoqi; VIII asr oʻrxun-enisey yozuvlarida qayd etilgan. VII asr boshida Turk xoqonligi tarkibida 

paydo boʻlgan. 744-45-yillarda Turk xoqonligi tor-mor etilgach, hozirgi Moʻgʻuliston hududida 

oʻz davlatlarini tuzgan uygʻurlar qabila ittifoqida yetakchi mavqega ega boʻlishgan. 840-866-

yillarda qirgʻizlar tomonidan siqib chiqarilgan toʻqquz oʻgʻuzlar hozirgi Sintszyan va Gansu 

viloyatiga koʻchib oʻtishgan, Ganchjou davlati va Turfon davlatini (850-1250) barpo etganlar; 

bu erda toʻqqiz oʻgʻuzlar nomi uygʻur etnonimi bilan almashgan. 2) IX-XII asrlarda Orol va 

Kaspiy dengizi boʻylaridagi koʻchmanchi va yarim oʻtroq qabilalar ittifoqi (gʻuzlar); Yangikent 

oʻgʻuzlar yabgʻusi qarorgohi boʻlgan. XI asrning 50-60-yillarida oʻgʻuzlarning bir qismi Yaroslav 

Mudriyning oʻgʻillari tomonidan tor-mor qilinib, Kiev knyazlarining vassallari sifatida Ros 

daryosi boʻylariga joylashganlar; Sirdaryo oʻgʻuzlarining boshqa qismi X-XI asr boshida Buxoro 

va Xuroson erlari tomon siljiganlar. 1040-yildan soʻng saljuqiylar bosh boʻlgan oʻgʻuzlar Gʻarbiy 

Osiyo mamlakatlarini bosib olganlar. XI-XIII asrlarda oʻgʻuzlar etnonimi Oʻrta Osiyo va Eronda 

turkman, Yaqin Sharqda esa turk etnonimi bilan almashgan. Oʻgʻuzlar turkman, ozarbayjon, 

turk hamda gagauz va qoraqalpoqlar etnogenezida muhim rol oʻynagan. Oʻgʻuzlarning epik 

asarlari (Kitobi dadam Qoʻrqut, Oʻgʻuznoma) saqlanib qolgan [15, 228]. Eng qadimgi yozma 

obidalardan biri boʻlgan tarixiy Ossuriya yozuvida ham oʻgʻuzlar haqida qaydlar saqlanib 

qolgan. Maʼlumki, 24 urugʻdan iborat oʻgʻuz konfederatsiyasi (M.Koshgʻariy 22 tasini nomma-

nom qayd etgan) 2 toifaga: ichoʻgʻuz va dishoʻgʻuzga ajratadi. Manbalarda Ash-Shira bitiglari 

deb ataladigan Ossuriya yozuvlarida iskip yoki skiflar bosqini haqida soʻz yuritilar ekan ularni 

“ishgauzlar” deb ataydi. Bu atama ash-shiraliklar talaffuzida “ichoʻgʻuz” boʻlgan degan qarashlar 

mavjud [13, 68]. IX-XII asrlarda Markaziy Osiyoning shimoliy va shimoliy-gʻarbiy tomonlarida 

yashagan oʻgʻuzlarning mavqeyi baland boʻlgan. Koʻchmanchi hayot tarzidan tashqari, 

dehqonchilik bilan ham shugʻullangan. Somoniylar davrida ularning qoʻshini tarkibida oʻgʻuz 

askarlarining oʻziga oʻrni boʻlgan. Turkiylar orasida yuksak mavqega ega ekanligidan boʻlsa 

kerakki, Qoshgʻariy oʻz asarida oʻgʻuzlarga katta ahamiyat qaratgan, qabila tarkibidagi kichik 

urugʻlari haqida ahamiyatli maʼlumotlar qoldirgan.  

Asosiy qism. Oʻgʻuz – turklarning bir qabilasi. Oʻgʻuzlar turkmanlardir. Ular yigirma ikki 

urugʻdir: ularning har birining maxsus belgilari, mollariga xos tamgʻalari bordirkim, urugʻlarni 

shu tamgʻalariga qarab ayiradilar: qiniqlar, koyigʻlar, boyondurlar, ipolar, solgʻurlar, afshorlar, 

begtililar, bekduzlar, boyotlar, yozgʻirlar, aymurlar, qorabuluqlar, olqabuluqlar, igʻdorlar, 

yudigerlar, tutirqalar, ulayundulugʻlar, tukarlar, bijanaklar, juvoldorlar, jabnilar, jaruqlugʻlar. 

Bu qabilalarni bilishga odamlarning ehtiyoji borligi uchun birma-bir izoh qildim. Tamgʻalar 

ularning mollari va podalarining belgisidir. Mollari aralashib ketganida har bir qabila oʻz molini 

shu tamgʻalaridan ayirib oladi.  

Bular asosiy qabilalardir. Ularning har birining aymoqlari bor. Qisqartirish uchun ularni 

yozmadim. Bu nomlar u qabilalarning eng qadimiy bobolarining ismidir [14, 89-91]. Bundan 

tashqari, M.Koshgʻariy “Devonu lugʻati-t-turk” asari lugʻat qismida oʻgʻuzlarga xos lugʻaviy 

birliklarni ham tahlil qilib bergan va ularni boshqa turkiy lahjalarga qiyoslab oʻrgangan. Ayni 

shu davrda qabilalar uyushmasi sifatida birlashgan oʻgʻuzlarning oʻziga xos ogʻzaki badiiy ijodi 

shakllangan. Yuqorida keltirilgan havolada qayd etganimizdek, “Kitobi dada Qoʻrqut” (yoki 

“Qurqut ota kitobi”) va “Oʻgʻuznoma” katta hajmli epik dostonlari shular jumlasidandir. Bugungi 

kungacha yetib kelgan bu dostonlarning turkiy xalqlar orasida oʻnlab variantlari saqlanib 

qolgan. Shuningdek, bugungi kunda oʻlik til sanaladigan oʻgʻuzlarning IX-XII asrlardan boshlab 

isteʼmolda boʻlgan tili hozir turkiy xalqlarning tillari singib, ularning shakllanishiga asos 

boʻlgan. Bu haqida milliy ensiklopediyada keltirilgan fikrlar asoslidir. Oʻgʻuz tillari – turkiy tillar 

oilasining oʻgʻuz guruhiga mansub bir qancha oʻlik hamda hozirgi isteʼmolda boʻlgan jonli tillar. 

Umuman, oʻgʻuz tillari 3 ta alohida-alohida guruhchalarga boʻlinadi: 1) oʻgʻuz-turkman 

guruhchasiga X-XI asrlarda mavjud boʻlgan oʻlik oʻgʻuz tili hamda hozirgi turkman tili va 

truxmen tili (Stavropol turkmanlarining tili) kiradi; 2) oʻgʻuz-bulgʻor guruhchasi qadimiy 

bijanaklar va ularning tili hamda hozirgi gagauz tili va Bolqondagi bir qancha turkiy urugʻlar 

(surgʻuch, gajal, qaramanli, qizilbosh va boshqalar) tilini oʻz ichiga oladi; 3) oʻgʻuz-saljuq 

guruhchasi esa qadimiy saljuq ( X-XIV asrlar), eski usmonli (XIV-XIX asrlar) va eski ozarbayjon 

(XIV-XIX asrlar) singari oʻlik tillarni hamda hozirgi ozarbayjon tili va turk tilini, shuningdek, 

qrim-tatar tilining janubiy lahjasini qamrab oladi [ [15, 227-228]. Shuningdek, oʻzbek, bundan 

tashqari, qozoq, qirgʻiz, ayniqsa, qoraqalpoq tillarida qadimgi oʻgʻuz tilining elementlari 

saqlanib qolgan hamda ulardan isteʼmolda foydalanadi. Saljuqiylar, xorazmshohlar,, oqqoʻyunli, 

qoraqoʻyunli, safaviylar, usmoniylar kabi buyuk davlatlarni qurgan oʻgʻuzlar, nafaqat, turkiylar, 

balki dunyo tarixida ham oʻziga xos oʻziga xos oʻrin tutadi. Shuning uchun ham oʻgʻuzlarning 

siyosiy, ijtimoiy va madaniy tarixini oʻrganish doimo dolzarb ahamiyat kasb etib kelgan. Shu 

kabi oʻgʻuz etnonimi va uning etimologiyasi tarixini oʻrganish ham qiziqarli ilmiy faktlarga boy. 

Ishimizning keyingi qismida ushbu etnonim haqida fikr bildirib oʻtamiz.  

Tahlil va tadqiq. Kuzatishlarimizda oʻgʻuz nomi va uning maʼnolari haqida mulohaza 

yuritilgan koʻplab manbalarga duch keldik. Rus, turk va dunyoning boshqa tillarida, 

shuningdek, oʻzbek tilida ham oʻgʻuz etnonimi bilan bogʻliq koʻplab tadqiqotlar yaratilgan. 

“Oʻgʻuz” etnonimi manbalarda oʻgʻuz, oʻgʻiz, oʻgʻur, gʻuz shakllarida keltiriladi. Miloddan avvalgi 

II asrga oid Xitoy manbalarida “o-kut” nomi tilga olingan va u “oʻgʻuz” soʻzining xitoycha talaffuz 

shaklidir. Turkiylar ularni “oʻgʻur” koʻrinishida talaffuz qilgan. Bizga maʼlumki, qadimgi turkiy 

tilda “r” ning “z”ga aylanishi va “z” qoʻshimcha sifatida koʻplik maʼnosini anglatgan. “Oʻgʻuz” 

nomi xitoy tilida “qabila” mazmunini ifodalagan boʻlib, “turk-oʻgʻuzlar” deganda “turkiy 

qabilalar” maʼnosini tushunilgan. Yana bir manbaga koʻra, “oʻgʻuz” soʻzining asosida “oʻq” soʻzi 

boʻlib, shu oʻzakdan hosil boʻlgan. “Oʻq” soʻzi “qurol-aslaha, potron, yoy oʻqi” kabi maʼnolaridan 

tashqari, “qabila” mazmunini ham ifodalagan va oʻsha davrda xitoy tiliga ham “qabila” 

koʻrinishda tarjima qilingan. “Oʻn oʻq” yoki “oʻn oʻgʻiz” deyilganda etnik nom sifatida emas, balki 

“oʻn qabila” yoki “turkiy qabilalar” sifatida tushunilgan. Yenisey daryosi irmogʻi boʻlgan Barliq 

boʻyida hamda Oʻrxun vodiysida 6 urugʻdan iborat uyushma, qabila tuzgan turkiy xalqlar 

“oʻgʻuzlar” deb atalgan. Birinchi yozma obida boʻlmish toshbitiklarni yaratgan koʻkturklar bilan 

ayni etnik guruhga boʻlib, VI-VII asrlarga ulardan ajralib chiqqan va oʻgʻuz nomini saqlab 

qolgan. Ularning bir necha etnik guruhlari mavjud boʻlib, asrlar davomida alohida-alohida yoki 

qabilalar uyushmasi yoki konfederatsiyasi shaklida jamoa boʻlib yashaganlar. Bu oʻrinda “turk” 

soʻzi etnik nom emas, siyosiy birlashmani ifodalagan. Musulmon manbalarida “toʻqqiz 

oʻgʻuzlar”ni uygʻurlar deb qarash mavjud. Ammo ularning kelib chiqishi boshqa turkiy etnik 

guruhga borib taqaladi. Bu qarashda ham qaysidir maʼnoda asos mavjud. “Toʻqqiz oʻgʻuz” 

deganda “oʻgʻuzlar” nazarda tutilganmi? Yoki “oʻgʻuz” etnik guruh nomi emas, balki “qabila” 

maʼnosida qoʻllanilgan boʻlishi, toʻqqiz turkiy urugʻ yoki qabilaning birlashishi uygʻurlarning 

shakllanishiga asos boʻlgan boʻlishi mumkin [5, 11-13].  

Biz dastlab “oʻgʻuz” soʻzini umumiy nom sifatida qabul qilib, uning maʼnosini “urugʻ, 

qabila, qabila yoki urugʻlar uyushmasi” deb belgilaganimiz uchun uning etimologiyasini shu 

maʼnodan kelib chiqqan holda qilishimiz kerak. Mavzu boʻyicha koʻplab tadqiqotlar eʼlon qilgan 

turk olimi Ahmet Bijan Erjilasunning fikrlari qayd etib oʻtish lozim. Olim “oʻgʻuz” etnonimi 

toʻgʻrisida 1921-yilda vengriyalik olim G.Nemet tomonidan ilgari surilgan, turk olimi Oʻrxun 

tomonidan qoʻllab-quvvatlangan nuqtayi nazar keng tarqalganini taʼkidlaydi. Unga koʻra, bu 

etnonimni oʻq +-z sifatida tahlil qilish mumkin. “Oʻq” “qabila” maʼnosini bildiradi, +z esa koʻplik 

qoʻshimchasidir. Huseyin Namiq Oʻrhun G.Németning fikrini keltirgandan soʻng, V.Tomsenga 

asoslanib, “Oʻq” soʻzining “eng qadimgi davrlarda qabila” maʼnosiga kelganini, biz va siz 

olmoshlarida -z koʻplik maʼnosida ishlatilganligini qoʻshimcha qiladi. “Oʻq” soʻzining “qabila” 

maʼnosida qoʻllanganligini dalillash uchun Oʻrhun Venadagi Milliy kutubxonada saqlanayotgan 

“Sayit Loʻqmon risolasi”dan bir latifani keltirib oʻtadi: “Mahmud Gʻaznaviy oʻzlariga tobe boʻlgan 

saljuqiylardan qachon qancha askar joʻnatish mumkinligini soʻraganida u shunday javob oldi: 

Agar bitta “oʻq” yuborsangiz, biz oʻn ming askar yuboramiz deydi [1, 14-19]”. V.Tomsen oʻzining 

Moʻgʻiliston va Sibirda topilgan yozuvlar tadqiqiga bagʻishlangan va 1916-yilda nashr etilgan 

“Turcica” asarida “oʻnta oʻq” atamasini tushuntirayotganda “oʻq” soʻzi haqida oʻz fikrlarini 

bildiradi. Unga koʻra, oʻqlarga boʻlinish turklarning tashkilot shakli boʻlib, gʻarbiy turklar 635-

yilga kelib, ehtimol undan ham oldinroq, oʻn qabilaga boʻlingan. “Har bir qabila 

boshligʻi xoqondan “oʻq” olgan. Shuning uchun “Oʻn oʻq” iborasi “Oʻn askar” yoki “Oʻn qoʻshin” 

degan maʼnoni anglatadi. Ular ikkita qanotga yoki har biri beshta “oʻq” dan iborat ikkita 

boʻlimga boʻlingan: biri oʻngdagi qanot (yaʼni gʻrbiy, xitoylar “nou-che-pi” deb ataydi), ikkinchisi 

esa chap qanot (yaʼni, xitoylar “tou-lou” deb ataydigan sharq) qanot edi. Vilgelm Tomsenning 

aytishicha, xuddi shu fikrda boʻlgan Melioranskiy ham turkmanlarda “oʻq” maʼnosini bildiruvchi 

soʻz “qabila” maʼnosida qoʻllangan, Ramstedtdan olingan maʼlumotlarga koʻra “oʻq” maʼnosini 

bildiruvchi “sumun” soʻzi moʻgʻul tilida 120-200 kishilik harbiy qismlar uchun ishlatiladi. Bunda 

oʻq+uz — “oʻqlar”, yaʼni “qabilalar, qavmlar” degan maʼnoni anglatishini bemalol qabul qilish 

mumkin [11, 14-19]. Shuningdek, Ahmet Bijan Erjilasun “oʻgʻuz” etnonimining R. Jeyms va 

H.Pelliotlar tomonida ilgari surilgan etimologik versiyalari oʻzlari taʼkidlaganidek, ishonchli 

emasligini yozadi. Pol Pelliot ikkilanmasdan boʻlsa-da, “oʻgʻuz” va “oʻgʻush” soʻzlari oʻrtasida 

bogʻlanishni bogʻlanish mavjudligini qayd etadi. Biroq, Hamilton “oʻgʻuz” va “oʻgʻushni alohida 

hosila sifatida qabul qilmadi. Faqatgina “oʻgʻuz” soʻzidagi “z” “oʻgʻush”dagi “sh”ga 

oʻzgarganligini daʼvo qilgan. Unga koʻra, “dastavval “toʻqqiz qabila”, yaʼni “toʻqqiz oʻgʻush”dan 

iborat konfederatsiya boʻlgan. Bir muncha vaqt oʻtgach, bu idioma oʻziga xos ism sifatida qabul 

qilinganda, turkiy tilda umumiy uygʻunlik G.Nemetning “oq+uz” etimologiyasiga eʼtirozlar bor, 

men bunga qoʻshilaman, ikki unli orasidagi “q” tovushi oʻsha davrda hali intonatsiyaga 

aylanmagan edi, deya fikrini izohlashga harakat qiladi. Shuningdek, Koshgʻariyning “Devon”ida 

keltirilgan “oγul” – “oʻgʻul”, yaʼni nasl, farzand soʻzlaridan “oʻgʻuz” etnonimi kelib chiqqan 

boʻlishi mumkin, degan taxminiy mulohazalarni qayd etib oʻtgan. Mahmud Koshgʻariyning 

asarida oʻgʻuz qabilalarining sonini 22 deb koʻrsatilgan. Boshqa turkiy qabilalardan farqli 

ravishda oʻgʻuz qabilalari nomma-nom sanalgan va hatto ularning tamgʻalari, yerlashgan 

hududlari keltirilib oʻtilgan. Bu haqida yuqorida ham taʼkidlab oʻtgan edik. Sabab sifatida shuni 

keltirishimiz mumkinki, qadimdan oʻgʻuz qabilalarining nufuzi baland, oʻzlarining siyosiy 

maydonlari boʻlgan. Bu tadqiq qilgan turk olimi A.Tashagil qadimgi Hun, Tabgʻach, Koʻkturk, 

Turgash, Uygʻur va Qoraxoniy davrlarining tashkil topishida oʻgʻuzlar muhim rol oʻynagani 

qadimgi turkiy davlatchiligida oʻz oʻrni borligini taʼkidlaydi [10, 21]. “Devon”dagi 22 qabilaga 

ikki halach qabilasining qoʻshilishi bilan bu raqam 24 taga yetganini bildirishidan ham Sayhun 

qabilalarida oʻgʻuz shakllanishi tugallangan degan xulosaga kelishimiz mumkin. Bu shuni 

anglatadiki, bu maʼlumotlar XI asrning ikkinchi yarmida Koshgʻariy oʻz asarini yozganida ham 

yangi holat edi.  
Yuqorida oʻgʻuzlardan qolgan ogʻzaki epik doston “Oʻgʻuzxon” dostoni bizgacha yetib 

kelgani va uning qozoq, turkman, turk tillarida variantlari borligi haqida maʼlumot bergan edik. 

“Oʻgʻuz” etnonimining shunga bogʻliq jihatlari ham mavjud. Dostonda Oʻgʻuzning tugʻilganidan 

soʻng 3 kun davomida ona sutini isteʼmol qilmagani, onasining tushida ayon boʻlib: qachonki 

Islomni qabul qilsang, farzanding sut emib boshlaydi deyishi, musulmonlikni qabul qilganidan 

soʻng birinchi sutni isteʼmol qilishi keltirilgan. Oʻzbek leksikografik manbalarida “birinchi sut” 

“agʻiz” deyiladi va quyidagicha izohlanadi: Ogʻiz suti - homiladorlikning soʻnggi haftalarida va 

tuqqandan keyingi dastlabki 2-3 kunda sut bezlarida ishlanib chiqadigan sut. Ogʻiz suti oddiy 

(yetilgan) sutdan yuksak darajada toʻyimliligi va yengil hazm boʻlishiʼ, oqsil, tuzlari koʻpligi va 

qandi kamligi bilan farq qiladi. Ogʻiz sutidagi yogʻ va tuzlar tarkibi yangi tugʻilgan bola 

organizmidagi yogʻ va tuzlar tarkibiga oʻxshaydi. Ogʻiz suti vitaminlarga boy, unda antitelolar 

ham koʻp. Bola yangi hayot sharoitiga moslashgan sari Ogʻiz sutining tarkibi oddiy sutnikiga 

oʻxshab boradi. Oʻzbek shevalarida bu soʻzning lahjalararo bir necha variantlari qoʻllaniladi: 

ogʻiz, agʻiz, uvuz, u:uz, o:uz, oʻ:uz oʻgʻuz, ogʻuz va boshqalar. Oʻzbek tilida, umuman, turkiy tillarda 

gʻ ning tovush almashish hodisasiga uchrab v shaklida talaffuz qilishi yoki yoki oʻzidan oldingi 

tovushni choʻzishi orqali umuman talaffuz qilinmasligi mumkin (xuddi o:uz, u:uz kabi). “Oʻgʻuz” 

etnonimi “birinchi sut” tushunchasini ifodalaydigan oʻgʻuz, (ogʻuz, ugʻuz) soʻzidan kelib chiqqan 

boʻlishi, yaʼni, onasini emib boshlagandan soʻng (yoki keyinroq) shunday nomlangan boʻlishi 

mumkin. Bu bir gipoteza boʻlib, koʻplab tadqiqotlarda tahlil qilingan [9, 85]. 

Xulosa. Umuman, turkiy xalqlarning etnik shakllanishi va siyosiy tarixida oʻgʻuzlarning 

juda ahamiyatli roli mavjud. Ular Hun, Tabgʻach, Koʻkturk, Uygʻur, Qoraxoniy, Saljuqiy, 

Xorazmshoh, Usmoniy kabi ulkan saltanatlarni qurishda va taraqqiyotida, turkiy, turkiy-islom 

madaniyatini shakllantirishda muhim rol oʻynagan va jahon siyosiy, ijtimoiy va 

madaniy xaritasi hamda hayotida asrlar davomida ulkan ahamiyat kasb etgan. Etnononim 

sifatida “oʻgʻuz” soʻzi oʻgʻuz, oʻgʻur, ogʻiz, gʻuz, uvuz, o:uz shakllariga ega boʻlib, uning maʼnosi 

“qabila”, “urugʻ”, “jamoa”, “ijtimoiy guruh”; “oʻq”, “oʻqlar”, “birinchi sut” kabi maʼnolarda talqin 

qilinadi. Bu nom miloddan avvalgi XII asrda bitilgan Ash-Shira bitigida ham qayd etilgan. Ayrim 

manbalar hatto “oʻzbek” etnonimini ham “oʻgʻizbek” shaklidan kelib chiqqanligini taʼkislab 

keladilar [7, 2-3]. Bizningcha, “oʻgʻuz” soʻzi “birinchi sut” tushunchasini anglatuvchi agʻiz (uvuz, 

u:uz, o:uz, oʻ:uz oʻgʻuz) nomi bilan bogʻliq boʻlib, etnonim shu soʻz asosida shakllangan deyishga 

asoslarimiz mavjud. 

